
Efni: Skipulagsþörf vegna hugsanlegrar seiðaeldisstöðvar við Mjólká og 
færslu þjóðvegar á svæðinu 

1 Ákvæði gildandi aðalskipulags 

  

Mynd 1 Aðalskipulag Ísafjarðarbæjar 2008-2020, Borgarfjörður/Mjólká. 

 

Svæðið neðan vegar í innri hluta Borgarfjarðar er skilgreint sem óbyggð svæði og landbúnaðarsvæði. 
Stofnvegur liggur um svæðið og með honum eru göngu-, hjóla og reiðleið. Auk þess er bryggja neðan 
vegarins. Svæðið ofan vegar er einnig  skilgreint sem óbyggð svæði og landbúnaðarsvæði auk 
iðnaðarsvæðis i1 og íbúðarsvæðis Í30. Efnistökusvæði E20 er við Hófsá. Allt svæðið nýtur einnig 
hverfisverndar H1. Svæðið norðan Hófsár er á náttúruminjaskrá. 

1.1 Stofnvegur 

Í kafla 12.5 er fjallað um vegi og jarðgöng og markmið skipulagsins er að: 

 
Í aðalskipulaginu kemur fram að Vestfjarðaveg á milli Dýrafjarðar og Arnarfjarðar skuli lagður í göng og 
að í Borgarfirði verði lagður tæplega 1 km langur vegur til að tengjast núverandi Vestfjarðavegi. Þá segir 
að Vestfjarðavegur á milli Arnarfjarðar og Breiðafjarðar skuli bættur til að auka öryggi vegfarenda en 
leiðarval ekki fest í skipulaginu. Á uppdrætti er leiðin sýnd í núverandi vegstæði, nema neðan Mjólkár, 
þar hefur veglínan verið rétt af og færð nær fjörunni. Fjallað er um að endanleg ákvörðun um leiðarval 
skuli kynnt og auglýst sem breyting á aðalskipulagi ásamt umhverfismati skv. lögum um umhverfismat 
áætlana. Framkvæmdin skal vera í samræmi við almenn verndarmarkmið aðalskipulagsins. 

1.2 Hverfisverndarsvæði H1 

Í kafla 4.1.1 er fjallað um hverfisverndarsvæði í dreifbýli og markmið skipulagsins er að: 

 

 
 

Fram kemur í aðalskipulaginu að við gerð deiliskipulags á hverfisvernduðum og friðlýstum svæðum ber 
þeim er stendur að gerð deiliskipulags að gera greiningu á áhrifum í samræmi við staðlaða matstöflu í 
viðauka aðalskipulagsins. Þannig er reynt að tryggja að tillit sé tekið til áhrifa á umhverfi og samfélag 
og að deiliskipulag sé í samræmi við markmið aðalskipulagsins. Greiningin tryggir jafnframt faglega 
málsmeðferð við ákvarðanatöku sveitarstjórnar og framkvæmdaaðila.  

Um hverfisverndarsvæði H1 segir að hverfisverndinni sé ætlað að varðveita sérkenni svæðanna, þ.e. 
menningar- og náttúruminjar á afskekktum svæðum og hálendi.  

 

Ákvæði aðalskipulagsins varðandi hverfisverndarsvæði H1, úr töflu 4.3. 

Svæði  c 

H1 - Innanverður Dýrafjörður og suður um 
Arnarfjörð að sveitarfélagsmörkum. 

Landbúnaðarsvæði í ábúð og góðri tengingu við 
innviði falla ekki undir hverfisvernd, sbr. 
uppdrátt. 607 km². 

Stór hluti svæðisins er lítt snortinn. 

Svæðið einkennist af fjölbreyttu og stórbrotnu 
landslagi, jökulhvilftum, árgljúfrum 
framhlaupum, jökulminjum og 
plöntusteingervingum. Á svæðinu eru einnig 
gróðursælar hlíðar og dalir með fjölskrúðugu 
gróður, kjarr- og skóglendi. 

Dynjandi og nágrenni er náttúruvætti stór hluti 
svæðisins er á náttúruminjaskrá. 

Jarðir geyma minjar um sögu og menningu, m.a. 
Hrafnseyri en einnig eyðijarðir. 

Ákvæði hverfisverndar hafa ekki áhrif á 
hefðbundnar nytjar og landbúnað á 
landbúnaðarsvæðum. 

Ekki verði gert ráð fyrir framræslu lands eða 
öðru meiri háttar jarðraski utan 
landbúnaðarsvæða. Þó er gert ráð fyrir því að 
hægt verði að verja mannvirki í augljósri hættu 
með viðeigandi leyfum Ísafjarðarbæjar. 

Svigrúm er fyrir virkjanaframkvæmdir á 
Glámuhálendinu og viðhald og uppbyggingu á 
iðnaðarsvæði Mjólkár í Arnarfirði. Framkvæmdir 
skulu þó vera í samræmi við almenn 
verndarmarkmið aðalskipulagsins. 

Öllu raski við hús utan landbúnaðarsvæða verði 
haldið í lágmarki. 

Allar framkvæmdir og öll nýting landeigenda 
eyðijarða verði í samræmi við verndarmarkmið 
aðalskipulagsins. 

Áhrif framkvæmda skulu metin í sérstakri 
greiningu á áhrifum deiliskipulags, sem gera skal 
samfara deiliskipulagi. Sjá nánar í viðauka og 
kafla 1.5. 

Hverfisverndarákvæði um frístundabyggð og 
varðveislu menningarminja er að finna í kafla 
7.5.4. 

Hverfisverndarákvæði um skógrækt er að finna í 
kafla 4.2. 

 

1.3 Óbyggð svæði 

Í kafla 6 er fjallað um óbyggð svæði og markmið skipulagsins er að: 

   
Í aðalskipulaginu segir að á óbyggðum svæðum sé að finna óbrotið land og oft á tíðum landsvæði sem 
eru auk þess vernduð sérstaklega sem náttúruverndarsvæði, þjóðminjaverndarsvæði, 
hverfisverndarsvæði eða vatnsverndarsvæði. Fram kemur að mikilvægt sé að stefna um landnotkun 
þessara verðmætu ósnortnu svæða sé skýr í aðalskipulaginu. Verndarmarkmið aðalskipulagsins, sem 
sett eru fram í kafla 2 um náttúru, kveða m.a. á um sjálfbæra nýtingu auðlinda, aðgengi að náttúru, 
verndun sérkenna, líffræðilegrar fjölbreytni og landslags. 

Hefðbundnar hlunnindanytjar landeigenda og ábúenda geta m.a. falið í sér, allt eftir hefð og sögu hvers 
svæðis, beit, mannvirkjagerð, útivist, veiðar og skógrækt, en þó ekki nytjaskógrækt. 

1.4 Landbúnaðarsvæði 

Í kafla 8.4 er fjallað um landbúnaðarsvæði og markmið skipulagsins er að: 

 

  
Í aðalskipulaginu segir að landbúnaðarsvæði séu afmörkuð m.t.t. landslags og innviða. Gert er ráð fyrir 
því að þau svæði sem í dag eru nýtt til landbúnaðar verði skilgreind sem landbúnaðarsvæði, auk þeirra 
svæða sem henta vel til landbúnaðar og eru í góðum tengslum við innviði eins og vegasamband og 
rafveitu. Lögð er áhersla á að það land sem best hentar til matvælaframleiðslu, s.s. á kjöti, mjólk, 

grænmeti eða korni, verði fyrst og fremst nýtt til slíkrar framleiðslu. Með því að spilla ekki slíku landi 
er einnig viðhaldið möguleikum fyrir nýliða að hefja búskap. 

Mikilvægt er að möguleikum til þróunar og nýsköpunar á landbúnaðarsvæðum verði haldið opnum svo 
nýta megi núverandi aðstöðu til fulls, en einnig má gera ráð fyrir breytingum samfara breyttum 
aðstæðum í þjóðfélaginu. 

Lögð er áhersla á það að hefðbundinn landbúnaður sem atvinnugrein geti eflst og uppbygging 
stoðgreina hans verði auðvelduð. Möguleikar til breytinga felast m.a. í framleiðslu og sölu afurða, á 
ýmsum framleiðslustigum, beint til neytenda. Mikilvægt er að tryggja möguleika til úrvinnslu 
landbúnaðarafurða heima í héraði. Því er gert ráð fyrir því að vinnsla á afurðum geti farið fram á býlum 
og að mannvirki því tengd verði innan landbúnaðarsvæða. Þetta á einnig við um heimasláturhús og 
sölu- eða veitingahús þar sem vara af býlinu er seld. 

Áfram er gert ráð fyrir því að bændur geti stundað sjósókn frá sínum jörðum. Einnig er gert ráð fyrir 
minni mannvirkjum fyrir fiskverkun á landbúnaðarsvæðum, s.s. fiskþurrkun í hjöllum. Tryggja skal 
markvissa umhverfisstefnu, þar sem áhersla er lögð á hreinleika umhverfis og afurða. Hvatt er til þess 
að bændur stefni að lífrænni framleiðslu og skal leitað leiða til að auðvelda þeim breytingar í þá veru. 

Gert er ráð fyrir því að heimild landeigenda til hefðbundinnar hlunnindanýtingar verði óbreytt, s.s. 
æðarvarp, fiskveiði og eggjataka. Áhersla er lögð á möguleika landeigenda til að vernda mikilvæg 
búsvæði fugla, s.s. æðarvarp, gagnvart mannvirkjagerð og annarri umgengni sem getur raskað þeim. 

1.5 Iðnaðarsvæðis i1  

Í kafla 8.7 er fjallað um iðnaðarsvæði og markmið skipulagsins er að: 

 
Ekki er fjallað sérstaklega um atvinnuuppbyggingu eins og seiðaeldi. Í umfjöllun um mögulega stækkun 
Mjólkárvirkjunar er tekið fram að framkvæmdin verði að vera í samræmi við ákvæði hverfisverndar og 
verndarákvæða aðalskipulagsins. Lögð er áhersla á það að umgengni á iðnaðar- og athafnasvæðum 
verði til fyrirmyndar.  

 

Ákvæði aðalskipulagsins varðandi iðnaðarsvæði i1, úr töflu 8.6. 

Svæði Ákvæði 

i1 - Mjólkárvirkjun í Arnarfirði / 154 ha.  

Afl 8,1 MW. 

Svæðið er innan hverfisverndarsvæðis H1. 

Svigrúm til viðhalds og stækkunar virkjunarinnar 
með byggingu nýrra stöðvarhúsa, þrýstipípu og 
auknum veitum. 

Nánar útfært í deiliskipulagi og greiningu á 
áhrifum, sbr. hverfisverndarákvæði í töflu 4.3 og 
kafla 1.5. 

Frekari virkjanaframkvæmdir eru mögulegar. 

Taka skal mið af ákvæðum hverfisverndar og 
almennum verndarákvæðum aðalskipulagsins 
við alla ákvarðanatöku. 

1.6 Íbúðarsvæðis Í30 

Í kafla 7.4.2 er fjallað um íbúðarsvæði en markmið skipulagsins fjalla ekki sérstaklega um svæði eins og 
svæðið sem við á.  

 

Ákvæði aðalskipulagsins varðandi íbúðarsvæði Í30, úr töflu 7.9. 

Svæði Ákvæði 

Í30 - Mjólká. 

Íbúðir vegna starfsemi Mjólkárvirkjunar. Á 
hverfisvernduðu svæði H1. 

Svigrúm til stækkunar með fyrirvara um 
snjóflóðahættumat. Svæðið tilheyrir 
hverfisvernduðu svæði H1. Allar framkvæmdir 
skulu vera í samræmi við ákvæði hverfisverndar. 

1.7 Efnistökusvæði E20 

Í kafla 8.8 er fjallað um efnistökusvæði en náma E20 er tímabundin náma vegna jarðgangagerðar. 
Almenn ákvæði námuna eru að lágmarka skuli neikvæð áhrif á náttúru, menningarminjar, 
útivistarsvæði eða aðra starfsemi við notkun en einnig tímabundinn frágang og langtímafrágang 
námusvæðanna. 

1.8 Bryggjur 

Í kafla 12.7 er fjallað um hafnir en engin markmið snúa að bryggjum. Þar kemur þó fram að 
landeigendur geti, með samþykki sveitarstjórnar og í samræmi við deiliskipulag, haldið við eða byggt 
minni háttar bryggjur, en þó ekki á óbrotnu landi. Við allt viðhald og byggingu skal hafa almenn 
verndarmarkmið aðalskipulagsins að leiðarljósi. 

 

Ákvæði aðalskipulagsins varðandi bryggju við Mjólká, úr töflu 12.6. 

Svæði Ákvæði 

III - Að Bæjum, við Mjólká, Gemlufall og í Æðey 
eru litlar ferjubryggjur. Þær heyra undir Hafnir 
Ísafjarðarbæjar skv. reglugerð 1190/2005. 

 

Endurbætur heimilar sem og minniháttar 
breytingar. 

Áhersla lögð á vandaðan frágang og snyrtilega 
umgengni. 

 

1.9 Göngu-, hjóla- og reiðleiðir 

Í kafla 12.2 er fjallað um göngu- og hjólaleiðir og markmið skipulagsins er að: 

 
 

Í kafla 12.3 er fjallað um reiðleiðir og markmið skipulagsins er að: 

Í báðum köflunum kemur fram að helstu leiðir séu sýndar á skipulagsuppdráttum en staðsetning þeirra 
er ekki nákvæm, sérstaklega ekki í dreifbýli. Nákvæm lega og útfærsla verður ákvörðuð í deiliskipulagi 
eða á framkvæmdastigi. Einnig kemur fram að mikilvægt sé að bygging leiðanna miðist við aðstæður á 
hverjum stað, s.s. staðhætti og umferðarmagn. Fjöldi leiða liggur innan hverfisverndarsvæða og ber að 
taka mið af ákvæðum þeirra við framkvæmdir og viðhald, sbr. kafla um hverfisvernd. 

1.10 Náttúruvá 

Í aðalskipulaginu kemur fram að hætta vegna ofanflóða hafi almennt ekki verið metin í dreifbýli. Í 
tengslum við gerð skipulags fyrir vinnubúðir ofan vegar var áhættan talin ásættanleg. Hætta neðan 
vegar ætti að vera minni m.t.t. ofanflóða. Hins vegar stendur svæðið mjög lágt og nærri sjó en hætta 
vegna sjávarhækkunar og -flóða hefur ekki verið metin. 

2 Deiliskipulag 
Ekkert deiliskipulag er neðan þjóðvegar í Borgarfirði. Skipulagsmörk Mjólkárvirkjunar liggja ofan 
núverandi þjóðvegar. Seiðaeldisstöð og færsla þjóðvegar varða því ekki deiliskipulag Mjólkárvirkjunar.  

Seiðaeldisstöð kallar á gerð nýs deiliskipulags og er líklegt að skipulagið verði einnig háð umhverfismati 
áætlana sbr. lið 4 hér að neðan. 

 

Færsla þjóðvegarins kallar ekki á gerð deiliskipulags heldur er mögulegt að veita framkvæmdaleyfi á 
grundvelli gildandi aðalskipulags. Þetta á þó aðeins við ef einungis er um veglagningu og efnistöku að 
ræða. Vinnubúðir o.þ.h. mannvirki kalla á gerð deiliskipulags. 

3 Samræmi við skipulag 

3.1 Stofnvegur 

Í gildandi aðalskipulagi er ný veglína sýnd á uppdrætti. Uppdrátturinn er ekki það nákvæmur að 
greinarmunur sé gerður á fyrirliggjandi tillögu að veglínu eða nýrri tillögu, enda um takmarkaða 
breytingu að ræða. Ákvæði gildandi aðalskipulags, um að endanleg ákvörðun um leiðarval skuli kynnt 
og auglýst sem breyting á aðalskipulagi ásamt umhverfismati skv. lögum um umhverfismat áætlana, á 
tæpast við um þennan vegarkafla. Færsla þjóðvegarins er því að öllum líkindum í samræmi við gildandi 
aðalskipulag.  

3.2 Seiðaeldisstöð 

Ekki er gert ráð fyrir neinni annarri starfsemi neðan þjóðvegar í Borgarfirði en landbúnaði í gildandi 
aðalskipulagi. Landbúnaður er þó túlkaður fremur vítt í skipulaginu með svigrúmi til nýsköpunar, en 
seiðaeldisstöð getur tæpast fallið undir þá skilgreiningu. Í skipulagsreglugerð er ekki fjallað sérstaklega 
um fiskeldi á landi, hvorki í þeirri reglugerð sem aðalskipulagið var unnið eftir né núgildandi reglugerð. 
Í gildandi skipulagsreglugerð er fjallað um þauleldi á landbúnaðarsvæðum. Þauleldi er skilgreint í 
reglugerðinni sem:  

„Framleiðslukerfi þar sem dýr eru ræktuð innandyra og fóðruð á tilbúnu fóðri og þar sem þörf 
er á tíðri lyfjagjöf til að hafa stjórn á sjúkdómum sem eru stöðug ógn við þessar aðstæður.“  

Í 5. kafla gildandi skipulagsreglugerðar er fjallað um deiliskipulag og í grein 5.3.2.13. segir: 

„Mannvirki og starfsemi á landbúnaðarsvæðum. 

Gera skal grein fyrir og setja skilmála um mannvirki og tegund af landbúnaðarstarfsemi á 
bújörðum. Þegar um þauleldi er að ræða, skal gera grein fyrir áætluðum fjölda dýra, meðferða 

úrgangs og fjarlægð til aðliggjandi byggðar. Við staðsetningu mannvirkja sem eru óháð 
búrekstri viðkomandi jarðar, svo sem atvinnuhúsnæðis, íbúðar- eða frístundahúsa, skal þess 
gætt að notkun þeirra og starfsemi sú sem er á jörðinni geti farið saman. Áhersla skal lögð á 
að samnýta vegakerfi og veitur og að yfirbragð byggðar verði heildstætt.“ 

Í 6. kafla gildandi skipulagsreglugerðar er fjallað um landnotkunarflokkana og þar segir í grein 6.2. um 
stefnu um landnotkun: 

q. Landbúnaðarsvæði (L). 

Svæði fyrir landbúnað og mannvirki sem tengjast búrekstrinum, með áherslu á búfénað, 
matvæla- og fóðurframleiðslu.“ 

 

Almennt hefur fiskeldi á landi þó verið skilgreint sem iðnaðarsvæði. Sem dæmi eru seiðaeldisstöðvar á 
Nauteyri í Strandabyggð og í Norður-Botni í Tálknafirði á iðnaðarsvæðum. Aðalskipulagi Tálknafjarðar 
var breytt vegna seiðaeldisstöðvarinnar. Svæðið hafði verið skilgreint sem iðnaðarsvæði með 
hringtákni sem staðsett var innan landbúnaðarsvæðis en breytingin fólst í að allt svæði 
seiðaeldisstöðvarinnar var skilgreint sem iðnaðarsvæði í stað landbúnaðarsvæðis. 

 

Takmarkaður landbúnaður er á svæðinu í dag, þó það sé skilgreint sem slíkt í gildandi aðalskipulagi. Í 
aðalskipulaginu er lögð áhersla á að það land sem hentar vel til landbúnaðar og er í góðum tengslum 
við innviði, eins og vegasamband og rafveitu, verði skilgreint sem landbúnaðarsvæði. Með tilkomu 
Dýrafjarðarganga, sem og nálægð svæðisins við rafveitu, fellur umrætt land undir þessa skilgreiningu. 

 

Þar sem ekkert er fjallað um fiskeldi á landbúnaðarsvæðum í gildandi aðalskipulagi er mjög ólíklegt að 
staðsetning seiðaeldisstöðvar í botni Borgarfjarðar geti talist í samræmi við skipulagið. Einnig er lögð 
nokkur áhersla á hefðbundinn landbúnað og að viðhalda yfirbragði og byggingarhefðum svæða. Þrátt 
fyrir að virkjun sé starfrækt á svæðinu er líklegt að seiðaeldisstöð hefði í för með sér verulega breytingu 
á nýtingu og ásýnd svæðisins. Svæðið nýtur hverfisverndar en ákvæði verndarinnar lúta að því að 
lágmarka rask og að nýting verði í samræmi við verndarmarkmið aðalskipulagsins. 

Allar líkur eru á því að seiðaeldisstöð í botni Borgarfjarðar kalli á verulega breytingu á aðalskipulagi og 
að öllum líkindum umhverfismat áætlana sbr. lið 4 hér að neðan. 

 

Hafa ber í huga að afar lítið landrými er neðan vegar í botni Borgarfjarðar. Veghelgunarsvæði er 30m 
frá miðlínu nýs vegar. Skv. skipulagslögum er ekki heimilt að staðsetja aðrar byggingar (en íbúðir og 
frístundahús) nær stofnvegum en 50 m. Ekki er heldur heimilt að byggja nær sjávar- og árbakka en 50 
m. Að teknu tilliti til ofangreindra takmarkana er möguleiki á allt að 3 ha nýtanlegu svæði neðan vegar 
sunnan Mjólkár og jafnvel möguleiki á að nýta eða endurbyggja núverandi bryggju. Um 0,5 km norðan 
Mjólkár er möguleiki á allt að 5 ha svæði til uppbyggingar. Uppbygging bryggju eða ný bryggja kallar á 
breytingu á gildandi aðalskipulagi. 

 

Þessi svæði eru mjög nærri sjó og því þarf að meta hættu á hugsanlegum sjávarflóðum eða hækkun 
sjávarborð. Hætta vegna ofanflóða ætti að teljast ásættanleg.  

Mynd 2 Skjáskot af Minjagátt Minjastofnunar Íslands. Bláir fletir sýna það svæði sem fornleifaskrá hefur 

verið unnin fyrir. 

 

Fornleifaskráning var gerð í tengslum við mat á umhverfisáhrifum Dýrafjarðarganga en 300 m belti 
meðfram fyrirhugaðri veglínu var skráð. Líklegt er að þessi skráning teljist viðunnandi fyrir 
skipulagsgerð á svæðinu.  

4 Mat á umhverfisáhrifum 
Margar þeirra framkvæmda sem tilgreindar eru í viðauka laga um mat á umhverfisáhrifum nr. 
106/2000 gætu átt við um fyrirhugaðar framkvæmdir, en það er þó háð umfangi og útfærslu. 
Framkvæmdirnar kunna því að vera háðar mati á umhverfisáhrifum og þar með er skipulagsgerðin 
einnig háð umhverfismati áætlana skv. lögum um umhverfismat áætlana nr. 105/2006.  

Dæmi um þessa þætti eru: 

 

 Framkvæmdir A B C 

1.11
  

Þauleldi á fiski þar sem ársframleiðsla er 200 tonn eða meiri og fráveita er til 
sjávar eða þar sem ársframleiðsla er 20 tonn eða meiri og fráveita er í ferskvatn. 

 x  

1.12 
Þauleldi á fiski þar sem ársframleiðsla er minni en 200 tonn og fráveita er til 
sjávar eða þar sem ársframleiðsla er minni en 20 tonn og fráveita er í ferskvatn. 

  x 

1.13 Endurheimt lands frá hafi.  x  

10.11 
Hafnir (viðskiptahafnir, skipgengar vatnaleiðir og innhafnir) sem skip stærri en 
1.350 tonn geta siglt um. 

x   

10.12 
Viðlegubryggjur (að undanskildum ferjulægjum) sem tengdar eru við land og eru 
utan hafna, þar sem skip stærri en 1.350 tonn geta lagst að til losunar og 
lestunar. 

x   

10.13 Hafnir og viðlegubryggjur utan þéttbýlis á verndarsvæðum.  x  

10.14 
Aðrar hafnir og viðlegubryggjur en tilgreindar eru í flokki A samkvæmt tölulið 
10.12 eða flokki B samkvæmt tölulið 10.13. 

  x 

10.22 

Mannvirki til að verjast rofi á strandlengjum á verndarsvæðum, t.d. með 
stíflugörðum, brimbrjótum, hafnargörðum og öðrum varnarmannvirkjum gegn 
ágangi sjávar. Landfyllingar þar sem áætluð uppfylling er 5 ha eða stærri. 
Undanskilið er viðhald og endurbygging framangreindra mannvirkja. 

 x  

10.23 

Mannvirki til að verjast rofi á strandlengjum utan verndarsvæða, t.d. með 
stíflugörðum, brimbrjótum, hafnargörðum og öðrum varnarmannvirkjum gegn 
ágangi sjávar. Landfyllingar þar sem áætluð uppfylling er allt að 5 ha. 
Undanskilið er viðhald og endurbygging framangreindra mannvirkja. 

  x 

10.24 
Vinnsla grunnvatns eða íveita vatns í grunnvatn með 300 l/sek. meðalrennsli eða 
meira á ári. 

x   

10.25 
Vinnsla grunnvatns eða íveita vatns í grunnvatn sem ekki fellur undir flokk A, 
tölulið 10.24. 

 x  

 

Hluti botns fjarðarins er á náttúruminjaskrá og allt svæðið nýtur hverfisverndar í gildandi aðalskipulagi. 
Í viðauka 2 í lögum um mat á umhverfisáhrifum eru verndarsvæði tilgreind til viðmiðunar við mat á 
framkvæmdum tilgreindum í flokki B og C. 

 


